
Shelton aser Zverev na
US Open final asayatsü

North Korea-i ballistic
missile ishika tendang

Dr SC Jamir-i RSS aser India sorkar dang Naga yimten latettsü ayongzük
Dimapur, September 12, 2026
(TYO): Rashtriya Swayamsevak
Sangh (RSS) aser India sorkar
dang Naga yimten tekaraba nung
latettsü atema ayongzükogo ta
taoba Governor & taoba
Nagaland Chief Minister Dr. S.C.
Jamir-i ashi.

Nagaland nung yimjung bener
arutsü aser ketdangsübaren
tajungba akümtsü atema iba ya
kanga nüngdaker ta pai RSS o
India sorkar dang ashi.

Honibarnü Hotel Saramati nung
osangbener den jembidang Dr. SC
Jamir-i RSS tanishir Bhagwat den
ajurutepba indang lemsatep.

Nagaland dak sendakba
tebilemtsü khurettem lemsateptsü
aser India sorkari Naga political
groups ajak den final solution
agreement ka nung sign süteptsüba
nung yariteptsü atema pai Mohan
Bhagwat den ajuruteptsü lemtet ta
Dr. Dr. SC Jamir-i ashi.

RSS ya BJP sorkar tanishir lir
aser parnok ajanga sorkar
arakzükdaktsür. Iba jagi Mohan
Bhagwat dang India sorkar dang
Naga tebilemtsü tekaratiba nung
koktettsü rongshiang ta ashi ta
paisa shisem.

"Asen yimten tekaraba nung
latettsü atema asenoki akokba

lenmangtem ajak bushidangtsüla
kechiyong iba ya asen nükjidong
lir" ta Dr. SC Jamir-i ashi.

"RSS tanishisang den
ajurutepa ya party tangatetba
nung masü saka Naga nunger
tebilemtsü atema ajurutep.
Kechiba asenoki ashishiteper?
Asenoki RSS den ajurutepba
ajanga asen maitsü mesamar saka
Naga nunger ka, Congressman
aser Khristan ka ama dang alitsü"
ta pai ashi.

"Ni party mesüra telok shinga
tsüngdang teinyaktsü mali saka
Naga nunger aser Tsüngrem
tsüngdang dang teinyaktsü lir.
Naga nunger tenüng nung ni
Communists, BJP, RSS, BSP
mesüra mashii ka den ajuruteptsü.
Anungji ni nisung mashii ka den
ajuruteptettsü kechiyong ni
talenba kecha maliba nisung ka lir
anungji iba nung timtem kecha
mali. Asenoki nisung ajak den
Naga tebilemtsü rateta mashi tashi
metembangtsü" ta Dr. SC Jamir-
isa ashi.

"Tanü India aser talisa Naga
nunger dena meimchir ajak atema
longjem alitsüba kanga
nüngdaker. Lendong bentsür
arutsüsa mesüra asenoki
nisungtem talenbangba kecha

melii sadoka lidaktsütsüla.
Meimchir mesamai liyonga aotsü
asoshi sobaliba, inyaksangshi aser
telok shia indang tamangba yimsü
akhümtsübutsüla" ta pai ashi.

"Tesüiba nung Naga political
group ka dang NNC liasü aser
parnoki pei sasa ketdangsüa alitsü
akhang. Saka ceasefire sülenbo
tanü pei sasa ketdangsüa alitsü telok
36, 37 kümogo. Bangdakpur aika
kümogo aser kar constitutional
aser kar extra-constitutional
inyaksangshiba ajanga
ketdangsübaren mali kümogo" ta
pai tebilemtsü ka lemsatep.

RSS lenisübai Nagaland nung
tensa atema temulung
agütsütsüla kechiyong iba
tebilemtsü koktetra ibaji parnok
asoshi alizüng tulu ka atongba
asütsü ta Dr. SC Jamir-isa ashi.

"Mapang kabo
tenangzükbatem agitsü ana nung
dang liasü saka küm 10 tema süia
arudang India sorkar dak teimla
samaa aoer aser Naga political
groups aika akümba ajanga Naga
yimten latettsüba onük meputep
akümer. Iba ya teti atema
mesamadang India sorkari hai,
iba ya tatembang ta ashitsüla
kechiyong ibaji Naga nungeri
aginür" ta paisa ashi.

MCCI-i CBU aser BAT den ajurutep
Dimapur, September 12, 2026
(TYO): Mokokchung Chambers
of Commerce and Industry
(MCCI)-i September 11, 2026 nü
Changtongya Town Business
Union (CBU) aser Business
Association Tuli (BAT) den
ajurutepa sendentem menogo.

Sendentem nung MCCI Tir
Tsukti Longkumer-i anibia teloki
Mokokchung district ajungalen
business bodies longjema alitsü
tayongzükba agüja liasü.

MCCI ya Mokokchung jila
atema dang masü saka
Changtongya, Tuli aser
Mangkolemba dena district
ajunga atema lir ta parnoki
nenshia ashi.

Sendentem nung
Mokokchung district ya kidanger
district tem talisa Eastern
Nagaland asoshi commercial
centre tongtipang ka akümtsü
lenmangtem bushitep.

Changtongya, Tuli,
Mangkolemba aser Tzürangkong
area nung shishilembatsü
lenmang sadema lir.
Changtongya ya Longleng aser
Tamlu atema shishilembadak
tongti ka akümtsü koka lir ta
MCCI executive member
Tsukjemwati Kichu-i ashi.

MCCI president Tsukti
Longkumer-ia shishilembartem
dang customers atsür arutsü,

maongkatem jangjatsü aser
markets ulushitsü ayongzük.

Tuli ya kanga dang tesem
tajung ka nung lir aser
commercial centre ka küma
renloka aotsü sadema lir ta pai
ashi.

MCCI ya Mokokchung jila
nung aliba shishilembartem
atema tentetba telok ka
mezüngbo bilem saka MCCI
lemtettem sülen anidaka aruogo.
Tarutsü nunga maneni amalitepa
aotsü mulunga lir ta Business
Union Changtongya Town
(BUCT)-i ashi.

Sendentem nung
Mokokchung district kübok
tesem balala nung business
bodies sabang ka kübok
adenshitsü indang tebilembatem
lemsatepa liasü.

MCCI-i Tuli aser temeket
nung tzümetsüng agi
kongshirtem yaritsü atema
Additional Deputy Commissioner
(ADC), Tuli Sub-Division
Imsenperong Wati, NCS ajanga
Rs 1 lakh tenla agütsü.

Tesüiba nung BUCT,
Business Association Tuli den
Mangkolemba Business body
temi MCCI nung dennüa bilemba
metetdakja liasü. Ajisüaka ibala
mapa atema inyakyim lateta mali
aser tarutsü nung parnok
tsüngda olemteptsü imlar.

Dimapur, September 12, 2026
(TYO): September 11-12, 2026
anogotem Nagaland Influencers
Summit (NIS) 2026 mungogo.
Taküm iba sentong ya Tetso
College, Sovima aser Agri Expo,
Chümoukedima nung ayonga
amung.

Hokolbarnü Lorin Hall, Tetso
College, Sovima nung Resident
Coordinator, Tetso College Kr.
Kuviete O. Ritse-i temoatsü
meshia sarasadema Inaugural
Session tenzüka agi.

Iba sentong nung Organizing
Committee, NIS tenüng nung Sp.
Namang T Chang-i Summit
ayongba indang lemsatep aser
Youth Icon, Govt. of India Sp.
Kepozo Kapuh, Creator &
People's Choice Award 2025

Winner Sp. Tovika Zhimomi aser
Model, Event Host & Freelancer
Kr. Sarah Zhimomi nungeri pei pei
taküm kulitem lemsatepa liasü.

Iba sülen Journalist, East
Mojo, (Regional Affairs &
Politics) Kr. Medolenuo
Ambrocia Loucü onir ser Panel
Discussion mapang ka liasü.

Idangji tejembir ajaki social
media kanga kümdanga amshitsü
nenshia jembi. Talisa influencers-
i loktiliba nung temelenshi tajung
bener arutsü, nübortem tangatetba
tajungleni melendaktsütsü aser
tenüng atema masü saka
mulungsentsü taroktiba nungi
angateta temelenshi bener arurtem
asütsü nenshia jembi aser
tesentepertem ayongzük.

Iba panel discussion nung

Director, Dreamz Unlimited Wb.
Tiakumzuk Aier, Miss Nagaland
2024 Kr. Anon Wangshu aser
Founder, The Miraculum Society
& Miss Nagaland 2019 Kr.
Vikuonuo Sachü nungeri shilem
agia liasü.

Nagaland Influencers Summit
(NIS) ya Nagaland nung content
creators, artists, storytellers,
entrepreneurs, aser creative
professionals tashi itdaktsüba,
ajungketba aser tejakleni anir
aoba sabang ka lir.

Tanabuba Nagaland
Influencers Summit 2026 ya
"Beyond Influence: Creating
Change Together" omen nung
ajemdaker amung aser
Bostimanu Entertainment ajanga
ayongzük.

2 buba Nagaland Influencers Summit 2026 mungogo

(Abelen nungi) Medolenuo Ambrocia Loucü, Tiakumzuk Aier, Anon Wangshu & Vikuonuo Sachü

Dimapur, September 12, 2026
(TYO): Investment &
Development Authority of
Nagaland (IDAN) aser UNIQLO
yaritepa Nagaland nungi lanur 41
nem maongka agütsüogo.

IDAN den yaritepa UNIQLO
talent engagement sentong
agidang college aser reju balala
nungi kaketshir  450 temai
August 21 nü UNIQLO
Xperience Day nung shilem agia
liasü. Iba sülen September 11
nü Hiring Day agidang
registrations 130 tema den
candidates 90 tema interviews
atema arua liasü.

Xperience Day nung
kaketshirtem nem UNIQLO
indang osang tejangja lemsatepa
liasü. Iba mapang interactive
sessions liasü, company
presentation ka agi aser UNIQLO

India COO Yuichiro Kaneko o
Advisor to Chief Minister &
Chairman IDAN Abu Metha nati
o jembi.

UNIQLO Xperience Zone
ajanga kaketshirtemi LifeWear
products tali meteta aküm aser
technology angazükba den
Northeast nungi UNIQLO
employees den ajurutepa
sensaksema liasü.

Xperience Day ajanga
kaketshirtem tali jangrabangra
kümdaktsü aser Hiring Day nü
parnok aikati shilem agiba sülen
UNIQLO indang retail team nung
adentsü atema candidate 41
shimteta liasü.

Iba tesentaktep ajanga IDAN
aser UNIQLO ajanga Nagaland
nung aliba lanurtem nem brand
experience aser career
opportunity bentsür aruogo.

UNIQLO-i IDAN den yaritepa Nagaland lanur 41 shimtet

Dimapur, September 12,
(TYO): September 11 aonung 11
ako meta Mangkolemba jila
kübok tesem kar nung ajungben
tzümetsüng lendong ataloka ki
aser gari lenmangtem raksaogo.

The child was subsequently
taken to Dimapur for treatment,
according to Alemtoshi.

Iba lendong nung tetsü o
tanur na yiru aser Dimapur nung
anepalutsü atema anir ogo ta
osang angazüker.

Mangkolemba kübok

Tzütayong Ward nung aliba Misa
Meyong ayong nung tzü mesemi
ayimba ajanga ajungben
tzümetsüng lendong atalok.

Mangkolemba nung yashinep
tzünglu kanga tashi agi aru aser
ano aonung 9:30 ako meta ka
nungi tenzüka tzünglu kanga
aruba ajanga tzümetsüng lendong
atalok ta osang angazüker.

Külen, Mangkolemba aser
Mongchen tsüngda lenmang
nunga anentsüh tulu ka aluba
osang lir.

Mangkolemba nung tzümetsüng lendong atalok



TIR YIMYIM, DIMAPUR    AMUNGNÜ (SUNDAY)   RONGJUI (SEPTEMBER) 13, 2026 STATE & NE TAPAK22

M o ko kc hung , R o ng j u i /
September 12(TYO) :
Ungma nunger lushi nung tanü
“Jenangsanger Akamen Tzübo”
Akamen tesem nung Soil &
Water Conservation nung
Director Wb.L.Chubaonen-i
lapoktsüogo.

Jenangsanger Akamen
Tzübo ya Ungma yim nungi
kilometer pungo shi pilar lir. Iba
tzübo ya taoba mapang nungi
amshia aru saka mapang
talangka anepalu mesüi arur
Wb.L.Chubaonen aser par
kibongi par Ungma nunger
nungtakba reprangteta iba tzübo
ya sen aika tenla agüja angati
dang kangasa junga yanglurshir
tanü mesemtetshiogo.

Sentong nung
Wb.L.Chubaonen-i jembidang
iba tzübo tajungba küma
yanglushitsü asoshi taoba küm
Jenangsanger yimsüsür den
jembir aruba tanü asangsang
nung mesemtettetba asoshi

Tsüngrem tenüng sanga ashi.
Meimchirtem asoshi tzüji kanga
dang tongtipang nungtak,anungji
iba tzübo  nung tzü
merosepdaktsütsü asoshi
nüburtemi kanga junga
anepalutsüla aser talisa ali
kiburtemi tzübo temeket arem
wazüka ayutsü kanga dang
nungtaker  ta nüburtem aser ali
kiburtem ajungshia jembi.

Tzübo mesemtetshiba
maongka agia
Wb.L.Chubaonen-isa tanü putu
kanga dang melenshiogo,anungji
joko lanurtem zünger mapa aika
dang kümogo, kechiaser
tazünger ajakibo sorka mapa
mengutettsü, anungji tazünger
lanurtemi pei sasa inyaketta
chiyunga taküm temsüa
litettsüsa yimsüsür aser yimer
lenirtemi sentong karbosa
atongtsüla ta lemsateper.

Tanu putu tashi temetet putu
nung jokola zünga shia meteter
tangaer den toktepa inyaka

alitsü asoshi shisaliok rajema
zünger alitsü kanga dang
nungtaker, anungji Ungma yimji
jila aanasa dang asunung
Ungma nung akaba sorkar
school ajungkettsü asoshi  putu
yimsüsürtem asalendong tajung
asütsüla ta paisa adenshia aliba
yimer yimsüsürtem ayongzüka
jembi.

Iba tzübo meshiteta
Asso.Pastor Liden
Wb.Shipongjungshi-i sarasadem
aser Wb.Lanumeren Lkr Tatar
ketdangsüba nung senong agi.
Ungma Baptist Arogo Deacon
Wb. Kikameren-i sentong nung
Tsüngrem lenisüba jazüka
sarasademer sentong tenzük
aser Wb.Imli Imsong
Tatar,Wb.Kikümsüngba Jamir
Tatar aser Ali kibur nungi
Wb.Alemtoshi Tatar par asemi-
a  tepela o jembiba den
Wb.Rarentemjen Tatar-i
tenüngsang agüja sarasademer
sentong tembanga liasü.

Ungma lushi nung Jenangsanger Akamen tzübo lapok

Kohima, Rongjui/
September 12 (TYO):
PenThrill Publication House-i
Honibarnü Highland Institute,
Kohima nung Khrieletuonuo
Yhome-i züluba "Longings:
Poetry effused in the midst of
love and betrayal" kaket
sayaogo. Iba ya PenThrill-i
publish asüba kaket 124buba
liasü.

Iba kaket ya GHSS
Chiechama Vice Principal, Dr.
Medongu-ü Khruomo-i sayaja
liasü. Khruomo-i, iba kaket
sayaba ya kaket zülur taküm
nung temelenshi mapang ka
aser taküm nung tapak tasen ka
lapokba lir, ta ashi. Iba kaket
ajanga la dak kongshiogo, ta shia
lai kaket zülur dang maneni
zülutsü ajungshia liasü.

Laisa, kaket ya konungyongi
zülumar masü saka anogo, ita
aser küm aika meranga inyakba
sülenang züluteter ta shia, iba
sangro kaket mezüngbuba takok
ngua sayatetba atema kaket
zülur nem tenüngsang agütsü.

Ajak dang kaket azüngtsü
ajungshia lia, kaket ya azüng
nung dang taküm akümer ta
ashi. Maneni lai, kaket züluri la
indang sangrotem alima den
lemsatepba ama pei taküm otsü
lepa reprangshitsü sentepa
alirtem ayongzüka liasü.

Sentong nungsa kaket zülur
Khrieletuonuo Yhome-i, la
kaket zülu tenzükba aser la
kaketshir ka aliba mapang
tajangshibatem bilemtetshia
jembi. College nung azüngba
mapang la 2011 küm Vishü Rita
Krocha-i züluba "A Bucket of

Rain" kaket agi kanga
ajungmesoa liasü, aser
sangrotem la indang notebook
nung züluokba bilemteter ta lai
ashi. PenThrill-i la indang
mezüngbuba kaket publish
sütsüba atema kanga pelaba
laisa lemsatep.

Kaket indang jembiba
mapang lai, Longings kaket ya
sangrongtem indang kaket ka
dang masü saka, emotions,
t a j a n g s h i b a t e m ,
tasüngdangbatem, timlatem aser
taküm nung jenjang balala
ajangshia aruba indang lir, ta ashi.

Laisa, cover art atema
Saktum Wonti aser illustrations
atema Pekruvizo Dzüvichü na
dang kanga pelaba lemsatep.

Kasa mapang nung lai,
Nagaland dak sendakba nung
publishing ya tebilemdangba
tasen ka lir, aser PenThrill-i
publish sütsüba kaket zülurtem
ya timba kaket zülur tasentem
dang lir, anungji parnok indang
kaket publish sütsütsü ya risk
tulu lir, ta ashi.

Ajisüaka PenThrill-i,
Nagaland indang otsütem
rizünga toktsütsü atema
PenThrill-i kakettem publish
sütsür ta shia, sentepa aliba lokti
dang Naga nunger indang
literature nongita yaritsü
mepeshia liasü.

Sentong ya Kikrulhoutuonuo
Perpetua lenisüba nung agi,
Phezoucha Baptist Church,
Pastor, Keduonietuo Yhome
kaket ya meshitetja
sarasademtsü aser
Kekhriengunuo Shüya-i ken ka
aten.

Khrieletuonuo Yhome-i züluba
"Longings" kaket sayaogo

Mokokchung Municipal Council (MMC) Chairman,
Imkongchuba-i Mokokchung nung "FirstCry" dokan
lapoktsüdang tangokba noksa nung angur. Kumlong Baptist
Arogo Youth Pastor, Imnakumzuk Longkumer-i iba dokan
meshitettsü. Iba dokan ya Nagaland Minerals & Mines CEO,
Temjenmoa Jamir-i lapok. FirstCry nung ya tanurtem indang
süoshi, kazütsü, tsüngsemtsü aser tila tanurtem nüngdakba
osettsüset tapu balala angutsü. Mokokchung 12th
September, 2026

Wb.L.Chubaonen-i Jenangsanger Akamen Tzübo yanglushiba lapoktsür kelen Jenangsanger
yimsüsürtem den külemi tangokba noksa nungji angur.

Dimapur, Rongjui/
September 12 (TYO) :
MSME Development &
Facilitation Office, Dimapur,
Ministry of Micro, Small and
Medium Enterprises (MSME),
Government of India  aser
District  Industries Centre
(DIC), Kohima na longjemer
PM Vishwakarma Scheme
kübok 'Branding and
Marketing' dak sendakba nung
anogo ka atema awareness
workshop ka ayongzüka
agiogo.  Iba workshop ya
September  11 nü DPDB
Conference Hall,  Kohima
District nung agia liasü.

Sentong nung o jembiba
mapang ADC Kohima,
Ruopfukuotuo Noudi-i,
Nagaland nung local artisan
aser craftspeople tem atema
PM Vishwakarma Scheme
tajangzük indang metetdaktsü.
Pai ashiba agi, local artisan tem
ajangzükdaktsütsü atema
sentong balala  ayongzüka
agiogo, aser iba scheme yagi
parnok nem maitsü ka aser kuli
kaket agütsüogo aser parnok
sempet arangtetshitsüba den
hadirtema agütsüogo.

Paisa,  iba scheme
nükjidongji tetsütebou mapang

nungi inyaka aruba mapatem
ya shishilembatettsüsa
amshitsü aser  local jenjang
nung micro enterprises tem
formalisation atema teyari
agütsütsü asoshi lir ta ashi.
Noudi-isa, local artisan tem
ajungkettsü koda tongtibang
iba indang lemsatepba den iba
awareness sentong ayongzüka
agiba atema Department of
Industries aser MSME dang
kanga pelaba lemsatep.

Sentong ya Functional
Manager, District Industries
Centre, Kohima,  Wekrope
Akami lenisüba nung agi. Pai,
scheme kübok mezüngbuba
loan tem sanction sütsüogo ta
ashi. Beneficiary kar nembo
loan ya iba sentong agiba
mapang agüja liasü. Loan tem
ya ADC-i applicant tem nem
agüja liasü.

Sentong nungsa Functional
Manager, DIC Kohima, Jessy
Jurry-i lokti pela agizükba o
jembi. Lai traditional artisans
aser craftspeople tem nongita
yar itsü atema PM
Vishwakarma Scheme ya
koda tongtibang iba indang
lemsatep.

Iba workshop nung shilem
agir tem nem Product

Packaging,  Labelling aser
Designing indang WENN
Executive Secretary aser
Naga Bowl Bakery co-
founder,  Loni Khing-i
tangazükba agütsü. Artificial
Intelligence (AI) Training aser
E-commerce Onboarding
indang State Programme
Management Unit ,  PM
Vishwakarma,  H.  Yitule
Krichena-i tangazükba agütsü;
Export Development aser QR
Code Generation indang
Executive,  India  Post
Payments Bank, Kohima, Ritu
Pruna Prusty-i tangazükba
agütsü; Financial Literacy
indang Distr ict  Manager,
Kohima, Panii Eliakim-i agütsü
aser paisa sensaksem sentong
len ania  liasü.  Maneni
Financial Analyst, RAMP,
Sutsunglila Pongen-i Business
Development indang
tangazükba agüja liasü.

Sentong nung shilem
agir tem nem branding,
shishilembaba,  digita l
sabangtem, senotsü
ketdangsüba aser business
development dak sendakba
nung tangazükba agütsütsü
nükjidong nung iba workshop
ya ayongzüka agiogo.

Kohima nung Branding & Marketing awareness workshop agi

New Delhi,  Rongjui/
September 12 (Agencies):
Honibarnü Ato kilonser
Narendra Modi aser China Tir,
Xi Jinping nati India aser
China na tsüngda mangetettep
nokdangtsü nüngdak ta
bangjemogo,  ta
ketdangsertemi metetdaktsü.

Tesüiba küm tenet tsüngda
tang mezüng India nung Modi
aser Xi na senden amen.

New Delhi nung BRICS
Summit aliba mapang jurila
senden ka amendang Modi
aser Xi nati yaküm August ita
nung Tianjin nung
tesendaktep ta jungba
akümtsü atema jembiba sülen
inyaka aruba jenjang
asadanga liasü.

Küm aika India aser China
na  t süngda a rr tsü  dak
sendakba mangatettep ajanga
tensa mejungi akümba sülen
linük anat i maneni
tesendaktep ajungba akümtsü
atema inyaker.

Minis try of External
Affairs (MEA)-i, Modi aser
Xi na ti ,  l inük ana ti tang
asalentong tsüt sü
tesendaktep yua aliba ya teti
atema tesendaktep akümtsü
bangjemogo, ta ashi.

Lenir  anat isa  ken o
jembiba ajanga mangatettep
ajak bentettsü atema maneni

lenla  aika nung amalitepa
inyaktsüji kanga tongtibang, ta
bangjemogo.

MEA-i, "Tangatetba balala
ajanga mangatettep
mekümdaktsüt süla .  As ia
nung tashi tulu aliba linük ana
ya tangatetba asem ajanga
lenidaktsü tsüla  ta  Ato
kilonser i ashi.  Tangatetba
asemji- akhümtsübutep, kati
ka züngshitepba aser arok
onük atema inyakba lir," ta
metetdaktsü.

Modi aser  Xi na ti
tongtibangsa arrtsü atema
jembi.  Modi-i  linük ana
tsüngda tesendaktep tajungba
akümtsü  atema  ar r t sülen
yimjung aser  tesünep
nüngdak, ta ashi.

Anüdoklen Ladakh nung
linük ana sepaitem tsüngda
rara adokba aser 2020 küm
June ita nung Galwan Valley
nung rara adokba sülen linük
anati arrtsülen yimjung atema
maneni ken o jembia arudar.

Xi-i  tesüsabuba India
semdangbaji 2019 küm
October ita nung liasü. Iba
mapang nungji Xi-i Chennai
anasa Mamallapuram nung
Modi ajurua senden amen.
Ajisüaka iba sülen ita ishika
dang lirbo sepaitem raraba
ajanga tesendaktep kanga
mejungi aküm.

PM Modi aser China Tir Xi nati
arrtsülen yimjung atema jembi

Küm 11 tsüngda disaster management nung sen 2.5 lakh cr. indok: Amit Shah

New Delhi, September 12, 2026: New Delhi nung 18buba BRICS senden ayongzüka akaba
tesem 'Bharat Mandapam' noksa nung angur.

New Delhi, Rongjui/
September 12 (Agencies):
Tesüiba küm 11 tsüngda
disaster management sector
nung sen 2.5 lakh crore
indokogo aser national disaster
response funds aser  sta te
disaster response funds atema
sen tali lemzüktsüogo, ta union
home minister Amit Shah-i
metetdaktsü.

National Institute of
Disaster  Management
(NIDM) senden amenba
mapang nung Amit Shah-i iba
osang ya metetdakja liasü.

Shah-i, national aser state
level nung digita l disaster

databases yanglu tenzükogo,
aser ibaji 2015 küm Sendai
framework nung latetba ama
UN züngsem linüktem ajak
teinyaktsü shilem ka lir, ta
metetdaktsü.

Shah-isa, "Lendongji teyari
agütsüba aser yangershitsüba
tsütsülen nungi dang rangloka
liasü, ajisüaka tanübo tongshi
asem nung ajemdaker asenok
putu tasen kati iogo. Tongshi
asemji- lendong ajema
akümtsü, jelia tekümdangtsü
metetdaktsüba systems aser
'nisung masütsü' lir," ta
metetdaktsü.

Union minister-isa, "State

Disaster  Response Fund
(SDRF) atema senotsü
lemzüktsüba pezüsü agi teimba
kümogo, aser NDRF kübok
senotsü lemzüktsübaji shilem
asemsü agi teimba kümtsüogo,"
ta metetdaktsü.

Iba dak alia 16th Finance
Commission-ia disaster
management atema sen 2 lakh
crore agütsür, ta  pai
metetdaktsü.

Shah-i, agr iculture
department-i Pakistan
tsütsülen nungi süngko jenti
aruba nokdangtsü atema
mapang ajak nung renema
alitsüla, ta ashi.

Tzüyim level atuba ajanga Kolkata/Mumbai nung ki aika samatsü: UN
New Delhi, September 12
(Agencies): Tzüyim nung tzü
level kanga atuba ajanga
Kolkata aser Mumbai na nung
ki aika samatsü aser nisung
million aika talidak makai
akümtsüa akok, ta United
Nations report ka ajanga
metetdaktsü.

UN Secretary-General
indang report 'Challenges
related to sea level rise and
ways and approaches to
address it' ajanga, "Tzüyim
nung tzü level atuba amokmeren
ya ana nung lir; tang ibaji
atalokdar aser akhidang den
medemdangra tang tekeraba
level atur. Terenlok aliba

linüktem aser tang terenlokdak
linüktem nung nisungtem atema
amokmeren tulutibaji tzü level
atuba ya lir," ta metetdaktsü.

"South Asia nung ali
nemzüka aliba yimtitem- India
nung Kolkata aser Mumbai
ama aser Dhaka (Bangladesh)
ama yimtitem nung nisung
million 14 dak tali ki makai
akümtsü aser teti atema tzü agi
metsüngbangtsüa akok," ta
report nung shia lir.

UN report a jangasa,
tzüyim nung tzü level atuba
ajanga nisungtem health-a
mejungi kongshitsü, tzü ajanga
prokba tashidak balala
poktettsü, kiojen raksatsütsü,

nisungtem yirutsü aser asütsü,
iba denji külemi mental health
kongshitsü, ta metetdaktsü.

Tzüyim nung tzü level
atuba ya talisa rürjep imsaa
aoba aser  meimchir tem
inyaksangshi ajanga alima
tatsükba akümba agi lir, ta
report nung shia lir.

2014 nungi 2023 küm tashi
küm shia tzüyim nung tzü level
4.7 mm agi teimba aküm. 2024
küm kija nung tzüyim nung tzü
level 5.9 tua liasü, aser ibaji
rürjep imsaba aser molutzü
(ocean) alemba agi lir.

Tzüyim nung tzü level atuba
ya 2050 küm tashi teimba dang
akümtsü ta asadangteter.

New Delhi, September 12, 2026: New Delhi nung BRICS senden nung adentsü atema China
Tir, Xi Jinping Indira Gandhi International (IGI) Airport tonga arudang Union Minister of
State Jitin Prasada-i pa agizükba sülen tangokba noksa nung angur.

New Delhi, September 12
(Agencies):  India  nung
tesüiba  it a  t r ok t süngda
arrshi küm 14 tetsür chanu
mill ion 8 nem human
papillomavirus  (HPV)
vaccine agütsüogo.

Sorka r  immunisat ion
programme kübok küm shia
arrshi küm 14 tetsür chanu
million 12 nem iba vaccine
agütsütsü aser taküm tang
tashi nung million 8 nem iba
vaccine agütsüogo.
Tetsürtem rongnung Cervical
cancer nokdangtsü atema ita
trok tejaklen sorkari angati
vaccinat ion campa ign ya
tenzüka liasü.

Taküm February ita nung
Ato kilonser Narendra Modi-
i iba campaign tenzüktsüba
sülen Gujarat, Uttar Pradesh,
Madhya Pradesh aser
Mizoram state tem nungbo
temsüa aliba tetsür chanu
shilem 100 nem iba vaccine
agütsüogo, ta Hokolbarnü
health ministry-i metetdaktsü.

Bihar,  Andhra Pradesh
aser Assam nunga shilem 90
nem iba vaccine agütsüogo
aser Karnataka nung shilem
85 nem iba  vaccine
agütsüogo.

West Bengal, Jammu &
Kashmir,  Manipur  a ser
Uttarakhand state tem nunga
temsüa aliba tetsür chanu

shilem 50 shi nem iba
vaccine agütsüogo.

HPV vaccines ya India
nung 2008-09 küm nungi
angur, ajisüaka teimbaka iba
vaccine ya private market
nung ang amshia liasü.

Mapang talangka nungi
Public health ketdangsertemi
sorka r  dang fr ee
immunisation programme
kübok HPV ya züngoktsü
atema mepishia aruogo.

O b s t e t r i c i a n -
gynaecologis t  ka tibo,
"sensaker süaka takar süaka
ajak nem iba ya agütsütsüla"
ta jembia liasü.

India  nung tetsür tem
rongnung cancer  tashidak
teimba putetbaji mama cancer
lir,  iba sülenbo tanabuba
jenjang nung cervical cancer
lir. Küm shia nisung 90,000
dak cervical cancer puteter
aser nisung 40,000 asür.

HPV vaccinat ion
campaign kübok küm shia
tetsür chanu million 12 nem
iba  vaccine agütsü t sü
nükjidong l ir,  a ser  iba
campa ign takok angutsü
atema sorkari public health
network dak metaloker.

India  nung iba vaccine
teimba agütsüba state ji Uttar
Pradesh lir; iba state nungbo
tetsür million 2.2 nem iba
vaccine agütsüogo.

Ita 6 tsüngda tetsür chanu million
8 nem HPV vaccine agütsüogo

Na kong lir?

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Na kong lir? ta asüba o ya asenoki anogoshia bangpet
süa asüngdanga  jembiba o ka lir.  Na kong lir? ta
asüba o ya asenoki tanü asüngang jembir masü saka

temeshi laishiba nunga reprangdangra Lipok kaket nungji
kasa o ya shia angur, ibai  alemli Adam aser Eva-la nunger
mapang nungi jembia aruba o ka lir. Ibaji yamai:
"Nikongtsütsü tenati [Adam aser Eva] Kibuba Tsüngrem
atsüki nung jajaba angashi aser tenati Pa tsüngdang nungi
atsüki süngdongzüng nung atsüka ali. Saka K ibuba
Tsüngremi nisung dang jaa ashi, 'Na kong lir?' Lipok 3:8 - 9.
Kechiba Tsüngremi nisung bushi? ta sürabang, Paji temeim
agi sünga aliba Tsüngrem asüba ajanga lir. Pai memeim asübo
‘Na kong lir?’ ta ya masüngdangba, tetezü pai meimchirji
mebushila. Tsüngremi nisung shinga sendoka mali. Pa
tsüngdang takar sensaker, tulur tilar, tetsür tebur, tanur tain
ajak kasa.  Pai meimchir ajak sakuku meimer. Tsüngremi
temeshi nisung koda meimer kasaji ano temenenpur danga
meimer. Pai  meimchir shinga temenen nung
mesamadaktsüner. Pa tsüngdang tanela ajakji senti lir. Iba
jagi, Tsüngremi nisung shinga mesamadaktsünüba ajanga
"Na kong lir?" ta asüngdanga tsüngdong bushia aru. Aji oda
süaka, alima meimchir ya anogoshia iba lima nung tia balala
ajurua liyonga aodang memeteti aiben tatidang nung tsüker
aser Tsüngrem nungi pilaadoker alir.  Asenok taküm ya
kodang Tsüngrem nungi tera pilar lidir, mesüra asen kibong
telung nung temeim tera mokonga kümer lira, mesüra
azümesen nem kokdaktsür sarasademtsü mejangrai lira,
idangji temenen mojingji asen taküm aser kibong telungi
aita atidangtsü  renema lir ta metettsüla. Iba denji ano,
asenok azümesen nem kokdaktsür  sentepi aotsü mejangrai
tanela nung azülar alidangbo mojing tatidang nungji
melamela tsüktsü. Asen mapa nem kokdaktsür Temeshi
laishiba  azüngtsü mapang makai alidang yakta mojingi
chance agiadoktsü. Ano kibong nung, telok nung aser
medemer tsüngda nung tesendaktep aser temeimtep samar
alidang temenen nem yakta mesüzükdaktsütsü. Tememen
mojing ya kanga shisa taka, pai mapang ajak nung meimchirji
mesüzüka temenen nung tsükdaktsütsü lenmang dang
bushia alir. Anungji mapang ajak nung asenok atidangtsü
asoshi mojingji asenok sülen lir ta metettsüla. Aji oda shia
aru ama, mojingji kanga shisa taka asünungji pai asenok
tenla kidang alidang mesüra laishiba zünga sarasadema
alidangbo matidangtsü. Saka pai asenok kija azüngmeyaka
alidang aser tia balala nung alidangang atidangtsü. Temenen
tatidang ta asübaji tekolak nung tezü talangka dener, tepu
küpteter, ku waar asenok dangi marutsü. Saka asenoki
meimba mesüra sabuba langka agi pai atidangtsü. Idangji
asenok tamang mita melira tenük masepshi nung temenen
nungji tsükadoker alitsü. Anungji mapang ajak nung asenok
tamang mita aser Tsüngrem den tesendaktep shitak
alitsübaji tongtibang. Longben ya  tesempatsüka, saka
temenen jagi tobur tajung shinü dang sayutsü. Idangji
asenok saksalema melira memeteti mojing nemji
mesüzükdaktsür alitsü. Alima nung temenen tatidang nung
metsüker mali, saka nisung aikati temenen nung tsüker
külen Tsüngrem bushitsü melena Pa nungi talangba talangba
dang jena aor.  Temenen nung tsükadoker  Tsüngrem nungi
jena aotsü merangaka tejenokdakji kodanga mangutsü.
Shibai aji mangatetdir pa/la takümji ayatai nung
tembangtsü. Kechiaser Pa tsüngdang nungi jena aotsü
makok. Laishiba nung yamai shia lir - "O Kibuba,  Ne tanela
nungi ni koleni aotsü? Mesüra ne tsüngdang nungi ni koleni
aotsü? Ni anüng temaleni tura, na yangji lir: Kü yipten Sheol
nung yanglura, ajiang na yangji lir. Ni anepdang tashikang
tener, aser tzüyim tatembang nung oa lira; Oda idakjia ne
teka agi ni anitsü, aser ne teka tajichi agi ni amettsü…" T.
Ken 139:7-10. Pa dak alema shinga mali, alima meimchir
shinga mesamadaktsütsü asoshi Pai anogoshia asenok
bushia kishizüng nung akokshia "Na Kong Lir?" ta
asüngdanger. Tsüngremi meimchir bushibaji temenen nung
taküm mesamadaktsüi  küm meyirijangsa meyirijang aika
tepela nung Pa den alitsü asoshi tekümtet agütsütsü bushir.
Anungji Pai 'Na kong lir?' ta bushia arudang jena aotsü
memerangi asenoki yakta 'ni yangi lir' ta langzütettsüsa
anogoshia asen taküm renema alitsüla.

Alima tensa mapang tajung aser yimjung nung alidangpo nisung
ajak tasü-tait amai asütsü. Ajisuaka, kodang lendong kar
atalokdir idangji tasü-taiter aser tasü-maiter tsüngda bendanga
metettsü. Talisa, lendong mapang nungji tebur balaka; kar
teburchi aser nubujong shisangtsü aser karbo lapi, tasümait aser
angko majung tali shisangtsü. Kodang asenok tenzükba lokti
nung ken o tasak kar arudir; idangji lennir kar tashitemetet, ken
o tangatet aser kenshi-oshi tali shisangtsü; saka iba ama mapang
nungji lennir karbo mashi-memetet, mashi-malo aser ken o
mangatet tali shisangtsü. Kodang lokti nung nubutsük maparen
kar inyakdir; idangji kar nubujong aser aser ango tajung
shisangtsü; saka karbo angko majung aser yazü majung tali
shisangtsü. Yimjung mapang nungpo tebur ajak teburchi aser
tasü-tait asütsü….Saka kodang lendong kar atalokdir;  idangji
dang  tebur kar teburchi aser tasü-tait shisangtsü; saka tebur
karbo  tasü-mait  aser lapi tali shisangtsü.

Otsüla oboula nungeri takzü-takponga jembia aruba; Keyi-
Pongzü (Tiger and wild Boar) asahdang tebur kar tebur-chi aser
tasü-tait shisanger; saka tebur karbo tasü-mait aser lapi
shisanger. Otsüla oboula nunger yim o yim na anemtepba mapang
nung tsükchir den raradang; tebur kar tokolak (Mangko) aika
lepa nokinketer temeranger konang-naroküm  tenung tajung
aazüker; saka tebur karbo nubu majung aser lapi shisanger aser
tia maka karbo pei koloka lepzüka bener yoker. Yimer ajunga
yimyim ayimzüker Tzüla ayong aser Milak ayong tzü-ayokdang
tebur kar ango (Fish) aika pua nubujong aser teremra shisanger;
saka tebur karbo ango-po kata mapu-ser yiruyipong-ang
ajangzüka; angko majung aser yazü majung tali shisanger. Tanü
putu nung alima tesem aika nung raraba osang
angazüker….Linuk ana tsüngda tongpang raradang; linuk kar
Hadir aika renema akaba aser tashi-tait linuk shisangtsü; saka
linuk karbo Hadir peria makaba aser tashimait linuk shisangtsü.
Iba ama tongpang rara mapang nungji Sepoy kar tasü-tait aser
temeranger shisangtsü aser konang-naroküm (Chakra)
ajangzüktsü; saka Sepoy karbo tangar memenup nubu majung
aser tasümait tali shisangtsü.

Loktiliba balala nung tenzükdanga; mepetmesu aser
mangatettep kecha mali; kenbang-opang ka ser yimjung nung;
sunep-sunepa tenzükba mapang nungpo; nisung ajak
tashitemeteter; ken o angateter aser kenshi-oshir amai asütsü.
Lokti-senden (Meeting-Sitting) nung ken o lemtepdanga
(Discussion); konang-nungsang agitsüsa aser tenung tajung
agitsüsa ken  o  temela; yimjung  o  jembi dangpo; züngsem
ajunga raktepa nokdaker shilem agia jembitsü. Ajisuaka, ken  o
temerang, ken o tesepra,  ken o tasak aser nungsen-nungmen
agitsüba ken o nungpo; nokdaka shilem agia jembir aikabo malir.
Aji oda, kodang lokti nung ken o tasak,  ken o temerang aser
nungsen-nungmen agitsüsa ken  o  tasak kar arudir; mesura
lokti nung mepetmesu aser telemsa adoktsüsa tebilemtsü khuret
kar arudir….Idangjiang ken  o  angateter, ken  o  jembiteter aser
ken  o  nung tasü-tait…..Ibaji bendanga metettsü. Ano lokti nung
benjong-bentsü, tajangzük, temoatsü lemsatsüsa aser rongsen
ketdangsuba maparen kar inyakra….Idangjiang  ochishir  lennir
o  ochimashir  lennir  na bendanga  metettsü.

(Maneni asüng adok nung...)

TENSA TAJUNG  NUNG  ALIDANGBO  SHIBAJI
SHIBA  AJI  MEMETETER

~ L. Kika Pongener

TEMULUNG TASEN AKUMBA
AJANGA TEMELENSHI

Iba putu yimya den sütepa telima, saka
nenok temulung axentenshiba agi nenok
taküm yimya melenshidakjang, anungji
kechi tajung tagizuktettsi aser tabensaba
Tsüngremi mulungba, aji nenoki angatettsü.
~ Rom 12:2

Temelenshiji temulung nungi tenzuker.
Pauli alima yimya nungi pila-a Tsüngrem
nem asen temulung tasen akümba agi
melenshitsü ashir. Kodang asen temulung
Tsüngrem ochi o den sütepa lidir, asen
taküm asoshi Tsüngremi mulungba kanga
jangja angateta metettsü. Iba ya khen
asoshi dang masü saka maneni Pa
nükjidong aser sentong nung asen taküm
amokja jajatsü atema.

Tema nung temeshi ama, junger ama,
ochishir ama, teindang ama sayubaji masü
saka temulungjang taroktiba nungi
temelenshi alibaji tema nung sayutsüla.
Kechiyong tema nungdang sayubaji
talangkabo maotsü. Asen mulungsentsü,
taküm, mapa, shisatsü, yimya, jembishinü,
kechisarena ajakji temulung taroktiba
nungi melenshir aliba sayutsüla. Ibaji
ataloktsü asoshi kechi inyaktsüla?
Tsüngrem o asen mulung nung mungdakja
asen taküm rangben Pa nem bendanga
agüja, Pai mulungba ama anogoshi
alitsüla. Idangji dang temulung tasen
akümba ajanga temelenshiji angutsü.

Davidi ashi, Oh Tsüngrem kü dak
temulung temerük ka poktetdakjang aser
shitakba asentenshi tanela ka kü dak
poktetdakjang. T. Ken 51:10

SARASADEM:
Sarasadem: Telung nungi tema tashi

melenshiba taküm ni kümdi, Oh
Tsüngrem, Nai yariang. Amen.

ANOGO ABEN TSÜNGREM DEN

Kohima, Rongjui/September
12 (TYO): Honibarnü
Nagaland tesem balala nungi
Khristantem Kohima nung
adenshia Foreign Contribution
Regulation Act (FCRA)
amendments anema longkak
aitba den külemi yimsü temeden,
linük temzüng kübok temeden
balala aser secular kümzüka
ayutsü atema takhangba agütsü.

Iba sentong ya Nagaland
Joint Christian Forum (NJCF)-i
Khuochiezie Local Ground nung
ayongzük aser "Rally for
Religious Freedom: Opposing
the Proposed FCRA
Amendments and Defending
Secular Democracy" omen nung
ajemdaker iba rally agi.

Iba sentong nung jembidang
NJCF Tir, Rev. Dr N Paphino-i,
iba rally ya India anema masü,
linük temzüng anema mesüra
state anema masü, ajisüaka
yimsü dak sendakba, yimsü
temeden aser democracy dak
sendakba tebilemtsü onüktem
anema lir, ta metetdaktsü.

"Asenok yangi adenshia lir,
kechiyong asenoki linük
temzüng, democracy, yimsü
temeden aser meimchir ajak
taküm akhümket züngshir," ta
Paphino-i ashi.

Paisa, Nagaland nung aliba
Khristantemi India nunger ka
aser Khristan ka ama bilemer,
aser yimsü den Naga nunger
maitsü ajanga linük meimba ilaa
mekümdaktsür, ta ashi.

'Vande Mataram' ken tekong
ajak atentsü tuyuba dak
sendakba nung Paphino-i, iba
nungji shilem agitsüji pei
melung südaktsütsüla, ajisüaka
yimsü den mapet süra
kangshiabo mebenoktsüla, ta
metetdaktsü.

Paisa,  "Iba ya India
mezüngmeshiba masü. Iba ya
linük memeimba masü,
ajisüaka pei tangatetba
temeden onük ka lir," ta ashi.

Nagaland nung Khristan
maitsüji akhümtsübutsüla, ta
shia pai, "Arogo aser Khristan
rejutemi shisaliok, healthcare,
lokti tenzükba, yimjung atema
inyakba, lanurtem terenlok,
tetsürtem nem tashi agütsüba
aser loktiliba yangerba nung
tongtibang shilem agir," ta ashi.

"Yimsü temeden atema
akhangba ya maongka balala
mesüra temeja maongka
akhangba masü, saka linük
temzüng kübok senso ajak
nem agüja aliba temeden ka
lir," ta pai ashi.

Paphino-i,  "FCRA ya
tongtibang onük ka lir. Linük
nungi mesüra bendanglen
nungi senotsü anguba
organization ajaki senotsü timi
amshitsüla aser ozüng kübok
tashi angaa inyaktsüla," ta
metetdaktsü.

"Asenoki India  anema
menokdaker. Asenoki India
atema nokdaker, kong nisung
ajak akhümtsübua züngshir.
Asenoki linük temzüng
manemer.  Asenoki linük
temzüng, kasa züngshiba aser
ochi temeden atema
nokdaker," ta pai ashi.

Paisa, NJCF-i yimsü kar
anema menokdaker, ajisüaka
yimsü ajak temeden atema
nokdaker, ta metetdaktsü.

Paphino-i, "Nagaland nung
yimjung aser  tesünep
raksatsüra ibaji ajanga takoksa
tulu angutsü, anungji yimtenren
lenirtem aser lokti lenirtemi
melung melemtep aser telemsa
adoktsüsa kecha

meinyaktsüla," ta metetdaktsü.
Iba rally tembangba sülen

NJCF-i linük Tir dangi züluba
shidi ka Lok Bhavan, Kohima
ajanga agütsüogo.

Iba temepishiba shidi nungji
FCRA amendments, yimsü
temeden, Vande Mataram
kangshia benokba, Protected
Area Permit (PAP) maneni
benokba aser Northeast nung
Armed Forces (Special Powers)
Act (AFSPA) maneni benokba
tebilemtsü lemsatepa lir.

FCRA dak sendakba nung
NJCF-i, alakteta Khristan
organisations anema
meinyaktsüla aser Khristan
organizations o kangshia yimsü
meyipdaktsüba na
sendakteptsüji khenyongi tali, ta
metetdaktsü.

NJCF-i, bendanglen nungi
senotsü anguba Khristan
institutions-i temeim mapa aser
lokti tenzükba mapatem
inyaker, ta metetdaktsü.

Vande Mataram dak
sendakba nung NJCF-i linük
temzüng kübok Arrla 25 aser
Arrla 28(3) tetshiba den külemi
1986 küm Bijoe Emmanuel vs
State of Kerala ken o nung
Supreme Court obendang
metetdakja 'yimsü dak
sendakba nung tashishiba lira
iba nungji kangshia shilem
magidaktsütsüla' ta ashi.

Iba rally nung denominations
balala nungi lenirtemia shilem
agi aser Khristan osangtajung
ken "Stand Up, Stand Up For
Jesus" aser "Onward Christian
Soldiers" ken aten.

Iba sentong nung shilem
agirtemisa "Tsüngremi India
moajang aser  Tsüngremi
Nagaland moajang" ta yimyim
ayima liasü.

Nagaland nung Khristantemi FCRA amendments anema longkak ait

September 12, 2026: Taküm
July ita kija nung Nigeria tesem
balala  nung Khristan 299
tepsetogo aser Khristan 200
dak tali puer  ogo,  ta
International Society for Civil
Liberties and Rule of Law
(Intersociety)-i metetdaktsü.

Intersociety teloki Nigeria
nung osang kakettem,
international osangkakettem,
social media posts, Arogotemi
agütsüba sangdong, sorkar
sangdong aser melungtet telok
balalai lemsatepba osang nung
ajemdaker iba report renema
liasü.

Intersociety-i, July ita kija
nung yimjung meimba Khristan

299 tepsetogo aser Khristan
213 puer ogo, ta metetdaktsü.

Parnokisa, Khristantemji
teimbaka Fulani telok, Boko
Haram aser Islamic State West
Afr ica Province (ISWAP)
kiralongrartemi amakdang
tepset, ta metetdaktsü.

July ita nung Nigeria nung
Khristantem teimba tepsetba
state ji Benue state (65) lir aser
Khristantem teimba puer aoba
state ji Kaduna state lir (70).

Plateau State nunga Riyom
aser  Barkin Ladi densema
yimtsüng aika amakdang
Khristantem aika tepsetogo, ta
parnoki metetdaktsü.

July ita  nung tepsetba

Khristantem rongnung Pastor
Ezekiel Dachomo'er
kinüngertem aika densema lir.

June 22 nüa Plateau State
kübok Kawel nung Khristan 30
shi tepseta liasü.

Tawa European Parliament
nunga bangzüng ka renema
Nigeria  nung Khristantem
tepsetba aser reshikangshiba
aija liasü.

Intersociety-isa, Benue,
Kaduna, Taraba, Adamawa,
Niger, Kebbi, Edo, Kogi, Enugu
aser  Imo state tem nung
Khristan aika puer ao, aser
puer aoertem rongnung Arogo
nung lenir tem aser
züngsemtem densema lir, ta

metetdaktsü.
July ita nung NKST pastor

Rev Samuel Gbinde-a puer oa
liasü, aser  ozüng alema
inyakertem ket nung lia yiruba
zübo ajanga asü. Ano Kogi
state nunga Catholic
seminarian ka puer ao aser
Catholic putir ka tepset.

Southern Kaduna kübok
Ariko nunga Tenla kidang
nungi Khristan 37 puer ao aser
parnok rongnung nisung trokbo
asü.

United States nung House
of Representatives-i Nigeria
sorkar i Khristantem
kümzüktsü atema meinyaktet
nungbo senotsü teyar i

agütsüba nokdangtsü ta
lemtetogo.

US Congressman Riley
Moore-i,  "Niger ia  nung
Khristantem maneni tepseter
aser reshikangshir, ajisüaka
alima linüktem teimbakati ibaji
mangu ama toktsür. Iba bill ya
ajanga America-i alima tesem
balala nung reshikangshi
ajangshiba Khristantem
yaritsü,  ta  osang ka
sangoktsür," ta metetdaktsü.

Tamalen Intersociety report
ka ajanga, taküm Jaunary 1
anogo nungi April 6 nü tashi
nung Nigeria nung Khristan
1,402 tepsetogo aser 1,800 puer
ogo, ta metetdakja liasü.

July ita kija nung Nigeria nung Khristan 299 tepset aser 213 puogo

OLONG PAITEP   # 7647 TELANGZÜBA

OLONG  PAITEP # 7648

AO OSHI ANGAZÜKDAK:
TANÜ ANGAZÜKTSÜBA OJANG

Anguangur
(adj) anüalem (stupid)
* Nisung karbo teti anguangur dang alir.

Ashisa
(adj) teka tazüng, kecha maben ( empthy handed)
* Tsürabur kidangi aodang kodanga ashisa maotsüla.

NAI-A YA METETTER

TIPLEN :
2. Pongsen, 5. Lepko, 7. Omen,
8. Maongka, 10. Yangkhu,
12, Senpong, 14. Angu, 15. Raksa,
16. Arameso.

LANGTSÜNGLEN :
1. Alima, 2. Pongen, 3. Samaru,
4. Tenüng, 6. Puok, 9. Nüngdak,
10. Yongya, 11. Kongro, 14. Ata.

TIPLEN

1. O jembitsü tashi - 8

5. Süngjang tapu ka - 5

7. Tekanük nung enokba - 5

8. Teka amtep - 5

12. Tzük asendak - 5

14. Tsüngpang tema aliba - 5

15. Ken atenba yimya - 5

16. Asangur - 8

LANGTSÜNGLEN

1. Tepok telung nung shilem ka - 7

2. Tamajung aküm - 5

3. Chi den külemi achiba - 3

4. Meimchir alimai aruba - 3

6. Laishiba nung ayong ka - 4

9. Tarutsü nükla - 7

10. Tamendakdak/Nükjidong - 4

11. Tenük-telen mejungi aküm - 5

13. Terok nungi adokba - 3

14. Meimchir telemsa - 3

1 2 3

4

5 6 7

8 9

10

    11 12

        13

14 15

   16

Shillong, September 12,
2026 (Agencies): Taküm
October ita Central government
team kati Meghalaya nung
scientific coal mining
asadangtsü ta NPP Sutnga-
Saipung legislator Santa Mary
Shylla-i ashi.

Shylla aser Additional
Secretary (Mining and
Geology) Rupinder Brar na den
Directorate of Mineral
Resources aser Law
Department ketdangsürtem

amenba ka amenba sülen iba ya
lemtetogo.

Taoba nung Chief Minister
Conrad K. Sangma aser Union
Minister for Coal and Mines G.
Kishan Reddy na iba onük
atema senden ka menogo.

Senden nung state sorkar
aser Central Mine Planning &
Design Institute Limited
(CMPDI) ajanga presentations
lemsatepa liasü.

Central ketdangsürtemi
Meghalaya nung scientific

mining atema asadangtsü ta
Shylla-i ashi.

Chief Minister Conrad-i
Centre dangi züluba
memorandum nung nija ali nung
nübortem temeten akhümtsübua
scientific mining inyaktsü
bilemtsü shiogo ta Shylla-isa ashi.

Iba onük ya ketdangsürtemi
2019 nungi jembia arur saka
tang tesüsa India sorkari
Meghalaya aer idaki aliba
nübortem yaritsü renemogo ta
paisa ashi.

Agartala, September 12,
2026 (Agencies): Tripura
nung BJP sorkar den yariteper
Tipra Motha Party-i village
committees 587 election nung
menden 4,597 nungi 1,548 nung
tetokteper mali takok nguogo.

Kasa election atema BJP-i
menden 82 nung tetokteper mali
takok angu aser iba ya
Hokolbarnü nomination papers
meyipa agiba tembangba sülen
lir ta Tripura State Election
Commission Secretary Anurag
Sen-i ashi.

"Tipra Motha-i menden
1,548 nung aser BJP-i menden
82 nung takok anguba agi
menden 1,630 nung election
magitsü" ta Sen-i ashi.

September 28, 2026 nü
tanüngba menden 2,967 atema
polling asütsü ta paisa shisem.

Tipra Motha, BJP, CPI(M),
Congress aser tanga party tem
nungi candidate 9,820 tashi lir.

Tipra Motha-i candidate
teimtiba toktepdaktsür aser
parnok 4,279 lir. Parnok sülen
CPI(M) candidate 2,151 aser
BJP candidate 1,853 lir.

"Tetokteper melii takok
anguba ajanga 2028 Tripura
Assembly elections jakdang
tribal areas nung Tipra Motha
jenjang tashi itshiogo" ta poll
observer Sekhar Datta-i ashi.

Taküm April ita Tripura
Tribal Areas Autonomous
District Council (TTAADC)
nung Tipra Motha-i takok tulu
nguteta liasü.

Tripura village committee
elections nung takok tajung
anguba ajanga Tipra Motha
tanishir Pradyot Kishore

Manikya Debbarma-i 2028
Assembly elections jakdang BJP
den seat-sharing olemtep nung
tashi aittsü.

Left Front-i 2018 tashi küm
25 Tripura madak yimsü süa
arudang tribal constituencies
nung parnok jenjang kanga
junga liasü. Külen, 2018
Assembly elections nung BJP-i
takok tajung anguba nung
Indigenous People's Front of
Tripura (IPFT)-i tongti shilem
agia liasü.

2023 küm 'Greater Tipraland'
takhangba agüja Tipra Motha
tentetba ajanga Tripura nung
political dynamics
melenshidaktsü aser Left-
Congress teloktepi BJP
tamakok ngudaktsütsü
merangba nung tetsükdaktsü
bentsür aru.

Tipra Motha den tetokteper mali menden 1,548 nung takok angu

Gorillaz-i January 31 nü Guwahati nung shilem agitsü

Central team kati Meghalaya nung scientific coal mining asadangtsü

Guwahati, September 12,
2026 (Agencies): Alima nung
nüngtugu band Gorillaz-i
January 31, 2027 nü Guwahati
nung shilem agitsü sentong lir.

Gorillaz virtual band-i India
mezüng semdangba nung
Assam densemer. Iba sentong
ya Indira Gandhi Athletic
Stadium nung alitsü.

The Mountain Tour atema
ticketing partner District ajanga
Assam Tourism den sendaktepa
Guwahati anogo osang
metetdaktsüogo.

Gorillaz indang studio album
tugububa den India tour ya
sendakteper. Iba kensep nung
India-i musical collaborations
aser inspirations agiogo.

Iba kensep nung Indian
musicians- sarod players

Amaan Ali Bangash aser
Ayaan Ali Bangash nati shilem
agiogo.

Damon Albarn aser Jamie
Hewlett nati Gorillaz tentet aser
band nung animated members
2D, Murdoc Niccals, Noodle
aser Russel Hobbs nungeri
tongti shilem agir.

Parnok live performances
atema Albarn-i Gorillaz live band
aser guest performers den
külemi shilem agitsü.

Assam Tourism
Development Corporation
Managing Director Kumar
Padmapani Bora-ia Gorillaz
aruba atema pelaba metetdaktsü.

India-i international live
entertainment bener arutsü
merangba nung Guwahati ya
shilem ka lir ta District CEO

Rahul Ganjoo-ia ashi.
Gorillaz tour ya January 23

nü Bengaluru nung District
Arena, Terraform nungi
tenzüktsü. Iba sülen January 27
nü Jio World Garden, BKC,
Mumbai nung aser January 31
nü Sarusajai Sports Complex,
Indira Gandhi Athletic Stadium,
Guwahati nung alitsü.

September 15 anüngdang
nungi September 17 anüngdang
tashi District app nung
Mastercard cardholders asoshi
pre-sale alitsü.

Maneni, September 17, 2026
anüngdang nungi September 20
anüngdang tashi Mastercard
access holders ka alitsü aser iba
sülen September 20 nikongdang
1:00 ako nungi general ticket
sales tenzüktsü.

Italian mechanic aser content creator Andrea
Marazzi-i 1993 Fiat Panda nungi gari tila ka

yangluba atema Guinness World Records
nung züluokogo.

Bagnolo Cremasco nungi Marazzi-i Fiat Panda
nungi gari tila ka yangluba sülen Guinness

World Records dangi yok aser küm ka lir
külen parnoki gari tilatiba kuli agütsüogo.

Marazzi-i modifying aser re-engineering nung
ita 12 tashi agi aser Fiat Panda gari original
model nungi parts 99% amshia gari tasazük
asemsü nungi ka küma atsütepra yanglu.

Saudi Arabia-i totzü pipeline shibangtsüogo

Seoul, Rongjui/September
12 (Agencies): North Korea-i
linük anütoklen tzüküm nungi
ballistic missile ishika khaketa
yokogo, ta South Korea indang
military-i ashi.

South Korea indang Joint
Chiefs of Staff (JCS)-i ashiba
agi, North Korea anütoklen
Wonsan tesem nungi Honibar
anepdang missile ishika khaketa
yokba parnoki lazükogo, koba
kilometer 250shi yima or tsüka
liasü. JCS-isa, missile tem
tendangba dak sendakba nung
parnoki US aser Japan na den
osang lemsatepdar, ta shisem.

South Korea indang presi-
dential National Security Of-
fice-i ashiba agi, missile tem
tendangba sülen Defence Min-
istry, JCS aser ken o dak
sendaka aliba tanga agency tem
jongdak security senden ka
ayongzüka menogo.

US Pacific Command-i,
North Korea-i missile tem
tendangba ya tang atemabo US
mesüra parnok den sendaktepa
aliba linüktem atema
amokmeren ka masü, ta ashiba
den, iba tesem nung South Ko-
rea aser parnok den sendaktepa
aliba linüktem kümzüka
toktsütsü atema Washington
maneni bendanga agütsür lir, ta
ashi.

US aser Japan na den South
Korea-i anogo pongu atema
joint maritime drill tem
ayongzüka agiba tembangba
sülen anogo ka lir missile tem
ya tendangogo.

Hombarnü exercise tem
tenzükba sülen ghonda ishika lir
North Korea indang defence
minister, Kim Song Gi-i iba
inyakyim ya aitsüogo aser,
North Korea dak telangzüba
tapet agütsütsü atema tashi lir
ta tekümdangtsü metetdaktsü.

Taoba ita North Korea-i,
South Korea indang interna-
tional tzüyim nung Freedom
Edge exercises ta nüngja agütsü
military exercise tem ayongzüka
agitsü sentong yangluba aitsü
aser ashiba agi, iba ya
Pyongyang aser parnok
temeket nung aliba linüktem
amokmerenba ka lir.

North-isa August 20 nü
tzüyimleni missile aika khaketa
yokogo. South Korea aser US
na Ulchi Freedom Shield mili-
tary exercises ayongzüka agiba
mapang North-i August ita item
missile tem tendanga liasü.

US aser South Korea nati
joint exercise tem ayongzüka
agiba ya North amaktsü atema
renemshiba ka lir ta shia
Pyongyang-i linük ana ya aija
arudar.

Aden,Rongjui/September
12 (Agencies): Totzü belenba
tongtibang pipeline ka anüng
ajanga amakba sülen Saudi
Arabia-i parnok indang East-
West pipeline shibangtsüogo,
aser iba ajanga totzü jenjang
maneni taliba akümtsü
amokmerener.

Drone agi pipeline amakba
sülen alima nung crude oil ex-
port asürtem rongnung tongtiba
yagi iba pipeline ya shibanga
liasü.  Baghdad aser Riyadh
napronglai drone tem ya Iraq
nungi yokba lir ta shiogo, kong
Iran den sendaktepa aliba
telungpurtem inyaksangshir. Iba
tesem amakba dak sendakba
nung Iraq-i Honibarnü military
commander ka mapa nungi
anentsüogo.

Arabian Peninsula süia aoba
km 1,200 (745-mile) talang pipe-
line yagi Strait of Hormuz nung
rongtem bangdaka ayuba
paitoktsü asoshi Iran nem teyari
agüja arudar, kong U.S. aser Iran
na rara tenzükba sülen rongtem
senzüsenpong mesademi
kümogo.

Saudi Energy Ministry-i
ashiba agi, kümdangshia atatsü
asoshi parnoki iba pipeline
shibangtsüogo. Iba pipeline yagi
ita tsüngda anogo nung totzü
barrel million 4 nungi 5 tashi
belena liasü, koba alima ajunga
nung supply shilem 4 nungi 5
tsüngda asütsü, ta ship tracking
company aser analyst temi ashi.

Pipeline ya shibai amak aji
tang tashi mejangjai lir. Satellite
noksa ajanga Medina south len
iba pipeline amenoka aliba
tesem ka nungi mokozü tanak
adokba nguogo. Iba tesem
amakba sülen nisung kar
yiruogo aser teraksatsüba tera
adokdaktsüogo, ta Saudi For-
eign Ministry-i ashi saka osang
tejangja magütsü.

Yemen nung Iran den
sendaktepa aliba Houthi teloki
Temerem tzüyim azüoker aliba
mapang ka nung tang iba pipe-
line ya makogo. Strait of
Hormuz shibanger aliba den

Temerem tzüyim nunga
senzüsenpong mesademi
akümba sülen Arabian Penin-
sula anatsülen totzü shibelentsü
atema mesademi kümogo aser
iba ajanga alima ajunga nung
totzü barrel ka nung USD 100
dak tema kümogo.

Yemen sorkar source pezüi
Reuters dang ashiba agi, Houthi
teloki Hokolbarnü Temerem
tzüyim kümbang nung Bab el-
Mandeb strait kübok Perim
asetkong atsünogo.

Hokolbarnü iba pipeline aser
Perim asetkong amakba ajanga
tensa tamajungba
kümdaktsüogo aser rara
maneni moraloka aotsü ana
nung lir.

Honibarnü X ajanga Iran
parliament's national security
committee Ebrahim Azizi-i
ashiba agi, "Iran takhangba ajak
American-i magizük tashi
sensaksem kecha nüngdak
mali."

Saudi Arabia-i, Houthi telok
anema raratsü atema Washing-
ton dang military teyari
meshiogo, ta source temi ashi.
Alima ajunga nung totzü jenjang
tali akümba ajanga US tir aser
pai aniba Republican Party pur
November ita congressional
elections agitsü lia jenjang
mejungi aliba mapang tang
Saudi-i iba temepishiba ya
agütsüogo.

East-West pipeline ya
Brehostibar anepdang Saudi
Arabia kübok Riyadh aser
Medina  tesem nung maka liasü,
ta Saudi Energy Ministry-i ashi.

Honibarnü Iraq Ato Kiloner
office sangdong ka ajanga
ashiba agi, mapa nungi
anentsüba Iraq nunger military
commander yagi anir Maysan
province nung meita aoba
sentong ayongzüka agia liasü.
Maysan province koba south-
eastern Iraq nung Iran den
arrtsü nung lir, iba tesem ya
mapang talangka Iran-i teyari
agütsüba Shi'ite telungpurtemi
azüoker arudar.

Iraq Ato Kilonser-i

mepishiba sülen Saudi Arabia-i
mang mayangtsü asoshi
telemtetba agir lir, ta Saudi For-
eign Ministry-i ashi. Ajisüaka
linük tejangraba kümzüka
ayutsü asoshi kechi jenjang
agitsü tim ajibo agitsü ta Minis-
try-i shisem. Iraq sorkari iba
pipline amakba ya aitsüogo.

Küm semer tsüngda Saudi
crude supply tang tajemba
kümer lir, ta International En-
ergy Agency-i Hokolbarnü ashi.
Iba ya Houthi den sendaktepa
aliba teloktemi Bab el-Mandeb
süia aoba rongtem amakba
ajanga lir.

Pipline amakba anema
telangzüba agüja Iraq-i
kümdangshia atatsü asoshi Iraq
aser Iran na tsüngda
Shalamcheh arrtsü crossing
shibanga ayutsü tetuyuba
agütsüogo, ta security source
anati Reuters dang ashi. Iba
crossing ya Iran nungi Iraq-i
aonsotsü aser tanga
chiyongtsütem shibelentsü
atema tongtibangtiba lenmang
lir.

Pipeline amakertem jangjatsü
asoshi bushisüngdang
tenzükogo, ta source anati
metetdaktsü.

Houthi teloki Bab el-Mandeb
strait ya azüoktetra parnok nem
teyari agütsür Iran atema US
den rara nung tajangzük tulu
asütsü.

Yemen sorkari, Houthi teloki
atsünger aliba tesemtem meyipa
agitsü atema parnoki
merangtsü, ta shiogo.

Reuters-i Brehostibarnü
sangdong ka ajanga, Temerem
Tzüyim tzüküm nung Houthi
teloki tesem balala atsünga
aoba ya Iran indang Revolution-
ary Guards tetuyuba nung
atsüngyonga aoba lir, ta ashi.

Iran-i taoba hopta Houthi
telok dang Saudi Arabia tali
amaktsü ashiba den parnok nem
senotsü, hadir aser
ketdangsürtemi teyari talila
agütsütsü tenangzükba agüja
liasü, ta Iran nunger ketdangsür
anati ashi.

North Korea-i ballistic missile ishika tendang

Saudi Arabia kübok Hejaz tesem nung East-West pipeline facility raksar aliba satellite
noksa ajanga sayuba yangi angur.

Wb.Aküm Jamir PGT (SOCIOLOGY), GHSS
Aghunato, Zunhoboto District, S/O
Lt.Wb.Imkongchuba aser Wt.Nükshitula, pai
nentaka nübor asoshi sorkar mapa nung
shisaluyimer tenzükba reprangteta, 2026
Teacher's Day anogo nung District Teachers
Award anguba ajanga konang nungsang tulu
bener aru nung MTCST ajanga tetsushi agütsür.

Ano maneni Tsüngremi ne wadang nübor
asoshi ajungketsüba den arishi talang
moajangma.

OFFICE OF THE
MOKOKCHUNG TOWN CHUCHUYIMLANG

SENSO TELONGJEM
Mokokchung - 798601: Nagaland

TENUNGSANG AGUTSÜR

Sd/-T.YANGER PONGEN
President, MTCST.

Sd/-
M.TALI.LKR

Secretary, MTCST.

PELABA LEMSATEPER
Tawa tzünglu kanga sashia aruba ajanga Molungkimong lushi

nung Jangpetkong tzükong lenmang meters 100 dak tema
anenzüka orr nüburtem kanga timtema aliba mapang Hon'ble
Minister Shri. Temjen Imna Along, Minister for Tourism & Higher
Education, Govt. of Nagaland tsüngtong arua alinen alua aliba
tesem semdanga senotsü agüja aser yimer dang temeim sayuba
asoshi BJP 30th Alongtaki Mandal, Molungkimong Unit-i pelaba
lemsateper. Ajidang masü tawa Milak ayong nung tzümetsüng
adoka Tsungkonü lu nung yinzü apu ka aliba bener orr lia Iron
Suspension Bridge tasen ka yanglutsü atema paisa senotsü
agütsüba asoshia pelaba lemsateper.

Nai kanga kera telangzüba agüja aser mera tajung agiba
ajanga putu mendeni anir arsanga lenmang yangluba maparen
nung teyari tulu nguogo.

Iba den kulemi onok timtema aliba mapang Jangpetkong Senso
Mungdang, temeket yimtsüng tem, sensosanger aser anükapang
shirnokesa yaritepogo, nenok ajakdang kangasa pelaba lemsateper.
Tsüngrem-i nenok ajak manene moajangma.

Rongjui/September 12,
2026 (Agencies): Reigning
Asiad javelin champion Annu
Rani densema athletes asem
Asian Games atema India con-
tingent nungi züngtokogo, aser
iba ajanga team nung asayar 77
aliba 74 dang kümogo.

Long jumper Shahnavaz
Khan aser sprinter Nithya
Gandhe nata junga masayatetba
aser temang manenba ajanga
züngtokogo.

Brehostibarnü Jawaharlal
Nehru Stadium nung Indian Ath-
letics Series Final asayaba sülen
Hokolbarnü iba telemtetba agia
liasü.

"Annu-i tatembangbuba trial
(Brehostibar) nung qualification
mark (set by AFI) metongtet,
anungji pa Asian Games atema
meshim," ta AFI selection com-
mittee mendenbuba Adille
Sumariwalla-i PTI dang ashi.

"Nithya aser Shahnavaz
nata junga masayatetba aser
temang majungba ajanga Asian
Games asayai maotsü," ta pai
shisem.

Brehostibar aonung senden
tatsüka ka amenba den
Hokolbarnüa virtual senden ka
amenba sülen AFI selection
committee-i iba telemtetba agia
liasü.

Athletics team nung asayar

74 ya Honibarnü New Delhi
nungi Japan-i ogo. Parnok Sep-
tember 21 nü Aichi-Nagoya-i
mao tsüngda acclimatisation
camp tatsüka Tokyo anasa Uni-
versity of Tsukuba nung agitsü.

"Indian Athletics Series Fi-
nal ya qualifying masü saka
asayamung atema asayartem
jangjashiba asayamung ka liasü.
Anungji shirnokisa qualifying
standard ajangtetogo parnok
asayamung nung shilem agitsü
tejangja. Ajisüaka
tatembangbuba qualifying event
(National Inter-State) sülen
qualifying marks ajangtetogo
parnok meshimtsü," ta pai
shisem.

Hammer thrower Nirbhay
Chaudhary-i Brehostibarnü na-
tional record tasen ka
yangluogo, saka pa meshim. Pai
record tasenbo yanglu, saka pa
August ita-ang season tenzükba
ajanga shimtsü asoshi temsüa
maliasü.

National record bena alisang
Sarvesh Kushare, Praveen
Chithravel aser Jyothi Yarraji
nungera asayatsü temelaba
agütsüogo aser 400m hurdler
Yashas Palaksha-a shimogo.
Par pezüprongla ya yirur aliba
ajanga Brehostibarnü Indian
Athletics Series Final nung
shilem magi.

Annu, Shahnavaz aser Nithya nunger
Asian Games atema meshim

Mokokchung, 12th Sept
(TYO): September 10 & 11
anogo ananü yangi Multipur-
pose Sports Complex,
Mokokchung nung 2nd
Nagaland Masters Table Ten-
nis Championship 2026 asaya-
a mungogo. Iba asayamung ya
table tennis asayar tejentem
adenshia pelatepba benjong ka
mesüka liasü.

Iba asayamung nung arishi
küm 40+, 50+ aser 60+ asayar
60 shi-i shilem agi. Asayamung
nung Dimapur, Kohima,
Mokokchung, Kiphire,
Chumoukedima aser Wokha
district-tem nungi asayartem
arua shilem agiogo.

NPF Central Youth Wing Tir,
N. Akok Longkumer-i iba
asayamung meraketa tenzüka
yutsü aser 26 Aonglenden As-
sembly Constituency BJP
Mandal Tir, Tinu Pongen-i tobur
junga shibangtsü.

Takok angurtem yamai alitsü:
Women's Doubles

1st: Satemmongla Yaden &
Tareptola

2nd: Dr. Moamongla &
Lanutola

3rd: Temsumenla &
Pangerlemla

3rd: Imojungla & Tozheli
Women's Singles

1st: Satemmongla Yaden
2nd: Tareptola
3rd: Imojungla
3rd: Lanutola

40+ Men's Singles
1st: Visasier

2nd: Sendonglemba
3rd: Imdongzoba

3rd: Bendang Longkumer
50+ Men's Singles

1st: Visasier
2nd: Neitsilie Meru

3rd: Supongjungshi Jamir
3rd: Tianochet

40+ Men's Team
1st: Dimapur
2nd: Kiphire

Mokokchung nung 2nd Nagaland Masters TT
Championshop takok manung tembangogo

3rd: Chumukedima
50+ Men's Team

1st: Dimapur
2nd: Mokokchung

3rd: Kohima Team (A)
Mixed Doubles
1st: Tareptula & Sendonglemba
2nd: Temsumenla & Putimeren

3rd: Tozheli & Bendang
Longkumer

3rd: Supongjungshi &
Satemongla Yaden

50+ Men's Doubles
1st: Visasier & Eniro Murry

2nd: Takosunep & Tianochet
3rd: Jevito Shohe & Neitsilie

Meru
3rd: Eteilung Nsarang &

Mayang Longkumer
40+ Men's Doubles

1st: Bendang Longkumer &
Talichuba Sangtam

2nd: Imdongzoba & Mosem
3rd: Medemmongba &

Supongjungshi
3rd: Visasier & L. David

Aruya aliba 25 buba Dr. T. Ao Inter-district Football Championship 2026 koba Oct 12 nungi
tenzüka Mokokchung nung asayatsüba lir, iba asayamung nung amshitsü atema Advisor
Temjenmenba-i Mokokchung Commissioner Guest House nung poster ka sayatsüba mapang
tangokba noksa nung angur. Mokokchung, 12th September, 2026

Rongjui/September 12
(Agencies): Hokolbarnü US
Open tebur kija asaya semifi-
nal nung Ben Shelton-i külem
America nunger asayar
Frances Tiafoe kokogo, aser
küm 23 sülen America nunger
asayar kati tebur kija asaya
Grand Slam ka akoktsü atema
timla lir.

Semifinal asaya set pezü
asayaba sülen Shelton-i 4-6, 6-
3, 6-3, 7-5 agi Tiafoe madak
takok ngua  pa tang
mezüngbuba Grand Slam ka fi-
nal tongtetogo.

Hokolbarnüsa tebur kija
asaya tanga semifinal ka nung
Zverev-i 6-3, 7-6 (9/7), 7-6 (8/
6) agi Russia nunger unseeded
asayar Karen Khachanov
kokogo. Iba asaya akokba sülen

tanabuba Grand Slam akoktsü
atema Zverev timla lir.

Germany nunger asayar
shiba iba asayamung nung top
seed asayar lir, pa taküm agi
tanabenbuba US Open final
tongtetogo. Pai 2020 küma fi-
nal tonga asaya saka Dominic
Thiem mekoki tanabuba jenjang
nung tembanga liasü.

Arishi küm 23 tain Shelton,
shibai quarterfinals nung de-
fending champion Carlos
Alcaraz tsükdakja liasü, pa ya
Andy Roddick sülen Flushing
Meadows nung iba asayamung
tebur kija asaya akokba
mezüngbuba America nunger
asayar akümtsü atema asaya ka
dang akoktsü nüngdaka
kümogo. Roddick-i iba
asayamung ya 2003 küm koka

liasü.
Maneni 1972 küm Arthur

Ashe sülen Shelton ya iba
asayamung final tonga asayaba
mezüngbuba tanak nisung
kümogo. Ano pa ya MaliVai
(1996 Wimbledon) sülen Grand
Slam ka final-i aiba
mezüngbuba tanak nisung
kümogo.

Kasa asayamung tetsür
tarep asaya nung Top seeds
Katerina Siniakova aser Taylor
Townsend nati America nunger
wildcards Ashlyn Krueger aser
Robin Montgomery na 5-7, 6-0,
6-2 agi kokogo.

Kasa mapang nung US
Open tetsür kija asaya ya final
ya Belarus tsür Aryna
Sabalenka aser Kazakhstan tsür
Elena Rybakina na asayatsü.

Shelton aser Zverev na US Open final asayatsü

Dimapur, Rongjui/Septem-
ber 12 (TYO): Tasembuba
Test wicket 8 agi akokba sülen
England-i Pakistan den Test
asayamung 3-0 agi kokogo.
Tang mezüngbuba England-i
kidang Pakistan team den
asayamung ka nung asaya ajak
kokogo.

Asaya akoktsü atema run
130 arishiba mapang
Mohammad Abbas-i
mezüngbuba over nung Ben
Duckett aser Emilio Gay na out
sütsüba sülen England team
jenjang mejungi aküm.

Ajisüaka Joe Root aser Jor-
dan Cox nati kanga junga
asaya-a England team takok
dangi ania liasü.

England-i Headingley nung
mezüngbuba Test innings ka aser
run 103 agi akok aser Lord's
nung tanabuba Test asaya run

194 agi koka liasü. Iba sülen
tasembuba Test ya wicket ti agi
ayong ayonga kokogo.

Asaya nung wicket ana
kanga kara out süaka Root aser
Cox nati kanga süngjemshir
asaya-a tenapronglai half cen-
tury kaka yanglua team takok
dangi ani. Root-i out mesüi run
62 aser Cox-i out mesüi run 59
yanglu.

Root-i run 62 yangluba ya
run 50 mesüra iba dak timba
yangluba 110buba liasü, kong
century 41 densema lir.

Pakistan-i tena indang part-
nership raksatsüteter lila saka
maongka magitet. Mohammad
Ali ball aonba mapang Root-i ball
ya stump nung zükoktsü, saka
bowler-i line adener ball aonba
ajanga magi aküm. Iba sülen
ano pa ball ka zükteper yokba
slip fielder ana yongtsüi oa liasü.

Eng vs Pak: England-i Test asayamung 3-0 agi kokogo

